
UO’K 581 

BUXORO SHAHRI URBANOFLORASI ADVENTIV FRAKSIYASINING DOMINANT VA 

SUBDOMINANT TURLARI 

A.M. Umedov, o’qituvchi, Buxoro davlat universiteti, Buxoro 

H.Q.Esanov, o’qituvchi, Buxoro davlat universiteti, Buxoro 

N.Rahmonov, o’qituvchi, Buxoro davlat universiteti, Buxoro 

A.O.Davronova, o’qituvchi, Buxoro davlat universiteti, Buxoro 

 

Annotatsiya. Ushbu maqolada Buxoro shahri urbanoflorasining adventiv fraksiyasining 

dominant va subdominant turlari haqida ma’lumotlar keltirilgan. Chetdan kirib kelgan turlar 

tadqiqot hududida moslashish imkoniyatlarini yuqoriligi tufayli dominant va subdominant turlarga 

aylanib bormoqda. Ularning nafaqat shahar florasi tarkibida, balki boshqa tabiiy landshaftlarning 

jamoalari tarkibida ham uchrashini qayd qilish mumkin. Yaqin o‘n yillikda kirib kelgan turlarning 

invaziv xususiyatni namoyon qilishi ularning muvafaqqiyatli iqlimlashganligini ko‘rsatgan. Adventiv 

fraksiyaning dominant turlari sifatida Hornungia procumbens, Lepidium ruderale, Strigosella 

africana, Veronica polita, Hordeum murinum subsp. leporinum, Spergularia media, Symphyotrichum 

graminifolium, Trifolium repens, Chenopodium ficifolium, Amaranthus viridis, Erigeron canadensis 

keltirilgan. 

Kalit so'zlar: Adventiv o'simliklar, invaziv turlar, urbanoflora, Buxoro, o'simlik jamoalari, 

o'simliklar karantini. 

Аннотация. В данной статье приведены данные о доминантных и субдоминантных 

видах адвентивной фракции урбанофлоры города Бухары. Из-за высокой способности к 

адаптации интродуцированные виды постепенно становятся доминантными и 

субдоминантными в исследуемом регионе. Отмечается их присутствие не только в составе 

флоры города, но и в сообществах других природных ландшафтов. Демонстрация инвазивных 

свойств видов, завезённых в последние десятилетия, указывает на их успешную 

акклиматизацию. В качестве доминантных видов адвентивной фракции приведены: 

Hornungia procumbens, Lepidium ruderale, Strigosella africana, Veronica polita, Hordeum 

murinum subsp. leporinum, Spergularia media, Symphyotrichum graminifolium, Trifolium repens, 

Chenopodium ficifolium, Amaranthus viridis, Erigeron canadensis. 

Ключевые слова: адвентивные растения, инвазивные виды, урбанофлора, Бухара, 

растительные сообщества, карантин растений. 

Abstract. In this article information is cited about the urban flora of Bukhara's adventive 

fraction of dominant and sub-dominant types. Invasive species are becoming dominant and sub 

dominant in study area due to their high adaptability. Their presence is not only can be noted in 

urban flora's content, but also in country's natural landscapes as well. In recent decades, foreign 

plants revealed invasive characters shows their successful acclimatization. As the types of adventive 

fraction Hornungia procumbens, Lepidium ruderale, Strigosella africana, Veronica polita, Hordeum 

murinum subsp. leporinum, Spergularia media, Symphyotrichum graminifolium, Trifolium repens, 

Chenopodium ficifolium, Amaranthus viridis, Erigeron canadensis cited. 

Key words: Adventive plants, invasive species, urban flora, Bukhara, plant groups, plant 

quarantine. 

 

Kirish. Shaharlar floraning dinamik jarayonlari faol kechadigan hududlardan biri sanaladi. 

So‘ngi paytlarda shahar maydonlarining keskin o‘sishi bilan bir tomondan mahalliy tur tarkibining 

kamayishi va boshqa tomondan, tasodifiy turlar tufayli shahar florasining floristik boyligi ortib 

bormoqda (Xusainov va boshq., 2012). Urbanofloralarning o‘simlik tarkibini o‘rganish zamonaviy 

florogenez xususiyatlarini tushunish va kelajakda ularning o'zgarishini taxmin qilish imkonini beradi. 

http://journals.nuu.uz/

Shunung uchun floristik tadqiqotlar botanik tadqiqotlarining ustuvor yo'nalishlaridan biri bo‘lib 

qolmoqda. Bunday tadqiqotlar respublikamizda dastlabki bosqichda amalga oshirilmoqda. Buni 

Buxoro shahri urbanoflorasida olib borilayotgan tadqiqotlarda ko‘rish mumkin. Buxoro shahri 

O'zbekistonning ko‘hna va qadimiy shaharlaridan biri bo'lib, florasining tarkibi o‘ziga xosligi bilan 

ajralib turadi. Bunda mahalliy floralar bilan bir qatorda adventiv fraksiyaning o‘rni juda yuqori. 

(Umedov va Esanov, 2024). So'nggi yillarda urbanizatsiya va antropogen ta'sir tufayli shaharda 

chetdan kirib kelgan adventiv o'simlik turlari keng tarqala boshladi. Ushbu o'simliklar muvaffaqiyatli 

moslashib mahalliy o'simlik jamoalariga salbiy ta'sir ko'rsatib, ayrim ekologik muhitlarda dominant 

yoki subdominant turlarga aylanib bormoqda. 2006-2024-yillar davomidagi tadqiqotlar Buxoro 

viloyati hududida adventiv fraksiya vakillarining ortib borgani, bu ayniqsa urbanoflora tarkibida 

ko‘proq namoyon bo‘lganligini ko‘rsatdi (Esanov, 2023).  Bu holat nafaqat Buxoro shahrida balki 

dunyoning barcha shaharlarida adventiv turlarning konsentratsiyasi yuqori bo‘ladi. Buxoro shahrida 

olib borilgan tadqiqotlar urbanoflora tarkibida 96 tur adventiv o‘simliklar mavjudligini ko‘rsatdi. Ular 

orasida ayrim vakillari invaziv turlarga aylanib o‘simlik jamoalarida dominant maqomiga ega 

bo‘lmoqda.  

Material va metodika. 2021-2024 yillarda davomida Buxoro shahri urbanoflorasini yuksak 

o‘simliklarini tadqiq qilish bo‘yicha tadqiqotlar olib borildi. Tadqiqotlar marshrutli usulda olib borildi 

va gerbariy namunalari yig‘ilib dominant hamda subdominant turlar aniqlandi  (Щербаков & 

Майоров, n.d.).  Yig‘ilgan gerbariy namunalari ilmiy manbalar asosida aniqlandi (Anon., 1941-1963) 

(Anon., 2016-2017) (Anon., 2019) (Anon., 1968-2015) (Esanov & Usmonov M, 2018). Turlarning 

tarqalish xaritasi ArcGIS version 10.6.1 dasturida WGS 1984 (World Geodetic System 1984) 

proeksiyasi asosida yaratildi.  

Tadqiqot natijalari va muhokamasi. Buxoro shaxri ko‘chalari, ekin maydonlari atroflari, 

qarovsiz yerlar, ruderal maydonlar, xiyobonlar va ko‘p qavatli uylarning atroflarida va gazonlar 

atroflarida fasllarga qarab o‘simliklarning dominantlik yoki subdominantlik qilish holatlarini 

kuzatish mumkin. Mazkur turlar juda katta miqdorni tashkil qilmaydi. Chunki ular orasida invaziv 

maqomini olgan turlar oz miqdorni tashkil qiladi. Hozirgi vaqtda Buxoro shahri urbanoflorasi 

tarkibida 26 oila, 70 turkumga mansub 96 tur adventiv o‘simliklar uchrashi aniqlandi. Ushbu 

o‘simliklar tarkibi Buxoro shahridan tashqarida ya’ni Buxoro viloyatining Romitan, Peshku, Jondor, 

Vobkent, G‘ijduvon, Shofirkon, Olot, Qorako‘l va boshqa tumanlarida tarqalishi o‘rganilganda 

nisbatan siyrak tarqalganligini ko‘rish mumkin. Shahar hududi adventiv turlar konsentratsiyasi yuqori 

bo‘lgan o‘chog‘lardan biri sanaladi. Buni Yevropaning ko‘p shaharlarida kuzatish mumkin (Tamás, 

et al., 2020). Olib borilgan tadqiqot natijalari Buxoro shahrida adventiv turlarning konsentratsiyasi 

yuqori ekanligini ko‘rsatdi (1-rasm). 

 
1-rasm. Buxoro vohasi va Buxoro shahrida adventiv turlarning tarqalishi 

Buxoro shahri urbanoflorasi tarkibida vegetatsiya davri qisqa bo‘lgan turlar bilan birga 

kuzgacha rivojlanishni davom ettirib, dominantlik qiladigan turlar aniqlandi. Ular qatoriga 

Hornungia procumbens (L.) Hayek, Lepidium ruderale L., Strigosella africana (L.) Botsch., 

Veronica polita Fr. Hordeum murinum subsp. leporinum (Link) Arcang., Spergularia media (L.) C. 

Persl. kabilar qisqa muddatli va Symphyotrichum graminifolium (Spreng.) G.L.Nesom., Trifolium 

repens L., Chenopodium ficifolium Sm., Amaranthus viridis L., Erigeron canadensis L.  

vegetatsiyasini davom ettirib dominantlikni namoyon qiladi (2-3-rasm). Mazkur turlar erta bahorda 

o‘simlik jamoalarida son jihatdan ko‘p uchrashi qayd etildi. Mazkur turlar orasida Buxoro shahrining 

barcha hududlarida eng keng tarqalgan Amaranthus viridis, Trifolium repens, Lepidium ruderale va 

Hornungia procumbens turlarini ko‘rsatish mumkin.  

A. viridis L. birinchi marta O‘zbekistonda 2006-yil Buxoro vohasining Peshku tumanidan 

topilgan (Esanov, 2017). Shu davrda turning tarqalish maydonlari tor diapazonni tashkil qilgan. 

Ammo so‘ngi yillarda invaziv tur sifatida Buxoro vohasining barcha hududlarini ya’ni ariq, yo‘l 

bo‘ylari, ekinlar orasi, bog‘lar, ruderal, tashlandiq, ekilmay yotgan yerlarni egalladi (4-rasm). 

Shuningdek, shahar ko‘chalari, gulzorlarda va ko‘p qavatli binolar oldida ham uchray boshladi. 

Ushbu muhitlardagi o‘simliklar jamoalarida dominant tur sifatida ishtirok etdi (Esanov, 2017)  

 

 

2-rasm. Symphyotrichum graminifolium (Spreng.) 

G.L.Nesom 

3-rasm. Trifolium repens L. 

 

4-rasm. Yashil machinning (Amaranthus viridis) ekin maydonlari atroflarida tarqalishi 

 
5-rasm. Erigeron canadensis L. 

Bahorda tadqiqot hududida nisbatan kam uchraydigan subdominant turlar Digitaria sanguinalis 

(L.) Scop., Erigeron bonariensis L., Euclidium syriacum (L.) W.T. Aiton, Convolvulus arvensis L. 

kabi turlar aniqlandi (5-rasm). Ularni ekin maydonlari atroflari, ariq bo‘ylari, xiyobonlar va sernam 

yerlarda uchrashi kuzatildi. Subdominant turlar orasida Erigeron bonariensis L., 2015-yilda (I5 

indeksda uchragan) Buxoro shahriga kirib kelganiga qaramasdan hozirgi kundan uning 20 ga yaqin 

populyatsiyasi topildi. Ayni paytda invazivlik xususiyatini namoyon qilib E6, F4, F5, F6, G4, G6, 

G7, G8, G9, H5, H6, H7, I5, I6, I7, J6 indekslarida qayd etildi. Bu uning mazkur huddudda jadal 

ko‘payib tarqalayotganligini namoyon qiluvchi asosiy omillardan biri hisoblanadi (Esanov & 

Usmonov M, 2018). 2024 yil 14-15 sentabrda Olot va Qorako‘l tuman markazlarida, xiyobonlarda 

mazkur turning yangi populyatsiyalari topildi va bu ayni paytdagi muammolardan biri sanaladi.  

Kuz oylarida dominant o‘rni yaqqol namoyon bo‘ladigan turlar qatoriga Echinochloa crus-galli 

(L.) P. Beauv., Chenopodium ficifolium Sm., Convolvulus arvensis L., Erigeron canadensis L., 

Cynodon dactylon (L.) Pers.  kabi turlar kiritildi. Subdominant tur sifatida Sonchus oleraceus L., 

Artemisia annua L., Cichorium intybus L., Lepidium latifolium L. va boshqalar kiritildi. Ushbu turlar 

shahar ko‘chalarining yo‘l bo‘ylarida, gulzorlarda, ariq bo‘ylari va sernam joylarda uchrashi qayd 

etildi. Qo‘ypechak (Convolvulus arvensis) va oddiy sachratqi (Cichorium intybus) tupini sovuq 

urguncha gullashda davom etaveradi. Ushbu turlar ekin maydonlarida, tashlandiq hududlarda, yo‘l 

bo‘yi gulzorlarida keng tarqalgan.  G‘allabargli simfotrixum (Symphyotrichum graminifolium) qish 

faslida ham tupining pastki qismi yashilligini saqlab erta bahorda yana o‘sishda davom etadi. Hozirgi 

kunda Buxoro shahar hududi bo‘ylab keng tarqalgan. Tur dastlab 2007-yilda Buxoro viloyatidan 

topilgan bo‘lsa (Esanov, 2017) 2024-yilda uning maydoni butun O‘zbekiston bo‘ylab kengayib 

dominant tur sifatida qayd etila boshladi. Ayni paytda turning tez ko‘payib ketishi natijasida qishloq 

xo‘jaligi ekinlariga zararli ta’sirlari sezilyapti. Natijada, ayni paytda mazkur turni bioekologik 

xususiyatlarini o‘rganish va unga qarshi kurash bo‘yicha Respublika O‘simliklar karantini va 

himoyasi agentligi hamda Toshkent davlat Agrar universiteti olimlari shug‘ullanib kelmoqda.   

Xulosa o‘rnida aytish mumkinki, chetdan kirib kelayotgan adventiv turlarning katta qismi 

O‘zbekiston tuproq iqlim sharoitiga tez moslashib invaziv tur sifatida maydonlarini shiddat bilan 

kengaytirib bormoqda. Bu nafaqat urbanoflora tarkibida balki, tabiiy landshaftlarni ham egallab 

bormoqda. Bu esa mahalliy floraning xilma-xilligiga salbiy ta’sirini ko‘rsatadi, albatta. Shuni 

inobatga olib hozirgi kunda O‘zbekistonning bir necha shaharlarida urbanoflora bo‘yicha tadqiqotlar 

olib borilyapti. Buning natijasida respublikamiz shaharlarining florasi to‘g‘risidagi yangi bilimlar 

shakllanadi va chetdan kirib kelayotgan turlar tarqalishining baholash va bashoratlash imkoniyati 

kengayadi.    

